
აშშ‐ის ელჩი ჯონ ბასი ადამიანის უფლებათა ანგარიშის შესახებ  

 

მოგესალმებით ამერიკის საელჩოდან. მადლობას მოგახსენებთ, რომ 

შემოგვიერთდით. სახელმწიფო მდივანმა კლინტონმა ეს‐ესაა, კონგრესს წარუდგინა 

ყოველწლიური ანგარიში ადამიანის უფლებათა შესახებ. ჩვენ ვადგენთ ამ ანგარიშს, რადგან 

გვჯერა, რომ შეერთებული შტატების ძირეული ფასეულებები ‐ სიცოცხლისა და 

თავისუფლების უფლება და სწრაფვა ბედნიერებისაკენ ‐ მარტო ამერიკელი მოქალაქეების 

პრივილეგია კი არ არის, არამედ მსოფლიოს ყველა მამაკაცის, ქალისა და ბავშვის 

დაბადებისთანავე მინიჭებული უფლებაა. ეს ანგარიში მიზნად არ ისახავს სხვადასხვა 

ქვეყნების შედარებას ერთმანეთთან ან შეერთებულ შტატებთან. ჩვენ ვაღიარებთ, რომ 

შეერთებული შტატები უნაკლო არ არის და კიდევ ბევრი მუშაობა გვმართებს ადამიანის 

უფლებების სფეროში ჩვენი მდგომარეობის გაუმჯობესებისა და სრულყოფისათვის. 

საქართველოს შესახებ ანგარიშში ასახულია გარდამავალ პერიოდში მყოფი საზოგადოება, 

რომელიც ოკუპაციისა და კონფლიქტის შემდეგ, ევროპასა და ატლანტის ოკეანის მეორე 

მხარეს მცხოვრებ თავისუფალ საზოგადოებებში ფესვგადგმული ღირებულებებითა და 

ნორმებით დემოკრატიულ მომავალს აშენებს. ანგარიშში ასახულია საქართველოს მთავრობის 

მნიშვნელოვანი მიღწევები, მაგალითად სისხლის სამართლის ახალი კოდექსის მიღება. 

ასახულია აგრეთვე ის სფეროები, რომელშიც საქართველოს მთავრობას მეტი მუშაობა 

მართებს, რათა დააკმაყოფილოს საერთაშორისო ნორმები. ხარვეზების უმეტესობა ეხება 

კანონის უზენაესობის პრინციპის არათანმიმდევრულ ან შერჩევით გამოყენებას საგამოძიებო 

პროცედურებისას. აღსანიშნავია ისიც, რომ გასული წლის განმავლობაში საქართველოში 

მედიის თავისუფლების ხარისხმა იკლო. ანგარიშში აგრეთვე მითითებულია, რომ ადამიანის 

უფლებები ირღვეოდა აფხაზეთისა და სამხრეთ ოსეთის ოკუპირებულ ტერიტორიებზე, 

თუმცა აღნიშნულია, რომ ამ ტერიტორიებს საქართველოს ცენტრალური ხელისუფლება ვერ 

აკონტროლებს.    

 

დასასრულს, მინდა ხაზი გავუსვა ორ გარემოებას. პირველი: საქართველოს მთავრობა 

პრობლემურ საკითხებს განსაკუთრებული გულისხმიერებით მოეკიდა და ჩვენი და 

დანარჩენი საერთაშორისო საზოგადოების წევრების კრიტიკულ შენიშვნებზე სათანადო 

რეაგირება მოახდინა. ვიმედოვნებთ, რომ მომავალშიც ასე გაგრძელდება. და მეორე: 

შეერთებული შტატები არ შემოიფარგლება მხოლოდ ადამიანის უფლებების დაცვის სფეროში 

არსებულ მდგომარეობის შეფასებით. ჩვენ ვეხმარებით საქართველოს ვითარების 

გაუმჯობესებაში. განზრახული გვაქვს, დახმარება მიმდინარე წელსაც გავაგრძელოთ და 45 

მილიონი დოლარი გამოვყოთ დემოკრატიული მმართველობის ხელშეწყობისა და 

სამოქალაქო საზოგადოების გაძლიერებისათვის.  დიდი მადლობა ყურადღებისათვის. 

მოუთმენლად ველი თქვენთან მომავალ შეხვედრას. 


